
	1. Հարկ է նշել, որ կազմակերպչին փոխանցված դրամական միջոցների մի մասը որպես շահում հետ է փոխանցվում խաղերի մասնակիցներին, որոնք էլ իրենց հերթին նորից կատարում են խաղադրույքներ (ինչը ևս դերակատարություն ունի օրինակ` 3.931 մլրդ դրամ կազմող «խաղադրույքների ծավալի» ձևավորման գործում): Մեր ընկալմամբ իրական խաղադրույքների հանրագումարը էականորեն փոքր ծավալ է: Այսինքն, խաղերի մասնակիցները փաստացի պարտվել են որոշակի գումար, որը պտտվել է բազմապատիկ անգամներ` ձևավորելով «խաղադրույքների ծավալ»: Նախագծով առաջարկվող կարգավորումների առումով առաջին հերթին ուշադրություն ենք հրավիրում այն հանգամանքի վրա, որ ըստ էության կազմակերպիչների համար որևէ տարբերություն չկա, թե այդ գումարները կպտտվեն 50 անգամ, թե օրինակ` 10, և որոնց համար դժվարություն չի ներկայացնի խաղի կենսացիկլը 50-ից իջեցնել 10-ի, ինչն ակնհայտորեն կարող է հանգեցնել սահմանաչափը չգերազանցելուն և հետևաբար` պետական տուրքի լրացուցիչ պարտավորություններ չառաջանալուն: 
	Ընդունվել է ի գիտություն:
Պետական տուրքերի դրույքաչափերը և շեմերը սահմանելիս հաշվի է առնվել նաև խաղադրույքների ծավալների հնարավոր նվազեցումը: Այս առումով, մեր կողմից կատարված հաշվարկների համաձայն՝ խաղային հաշիվներին մուտքագրված գումարները միջինում մինչև 10 անգամ փոքր են կատարված խաղադրույքների ծավալից, ինչը նշանակում է, որ մոտ այդքան չափով գումարները պտտվել են և խաղադրույքների չափը գործնականում կարող է այդքան նվազել: Ընդ որում, այլ հավասար պայմաններում, խաղադրույքների ծավալը կարող է նվազել տրվող շահումների ծավալը կամ խաղային հաշիվներին կազմակերպչի կողմից մուտքագրվող՝ խաղալը խթանելուն ուղղված գումարները նվազելու պարագայում:
Մյուս կողմից, հարկ է նկատել նաև, որ նախագծերի նպատակներից է նաև խաղադրույքների կատարումը զսպելը և այդ առումով նշված վարքագծի դրսևորումը նույնպես կնշանակի նախագծի առջև դրված նպատակների իրագործում:

	2. Պարզ չէ, թե ինչ գործիքակազմով է վերահսկող մարմինը տիրապետելու քվոտայի (սահմանաչափի) օգտագործման վերաբերյալ տեղեկատվությանը: Կատարված խաղադրույքների գումարային չափերի արժանահավատությունը պարզելու վերաբերյալ որևէ գործիքակազմ գործող օրենսդրությամբ սահմանված չէ, և նախագծերով առաջարկվող կարգավորումներն անհնար է վերահսկել: Կատարված խաղադրույքների նկատմամբ արդյունավետ վերահսկողություն հնարավոր կլինի իրականցնել ՀՀ պետական եկամուտների կոմիտեի կողմից նախաձեռնած էլեկտրոնային կառավարման համակարգի ներդրումից հետո: 
Հաշվի առնելով վերոգրյալը և այն փաստը, որ ներկայումս ՀՀ-ում ինտերենետ շահումով խաղի և վիճակախաղի (տոտալիզատորի) կազմակերպիչները հիմնականում գործունեություն իրականացնում են նույն ընկերության միջոցով՝ առաջարկում ենք քննարկել այնպիսի պայմանի սահմանումը, որ ինտերնետ շահումով խաղերի և վիճակախաղերի (տոտալիզատորների) կազմակերպիչները և իրենց սպասարկող բանկերն ու վճարահաշվարկային կազմակերպությունները կնքեն պայմանագրեր խաղադրույքներ կատարելու նպատակով փոխանցվող գումարների վերաբերյալ, իսկ Կենտրոնական բանկի կողմից խաղադրույքների վերաբերյալ ստացված տեղեկատվությունն, ըստ գործունեության տեսակների, տրամադրվի լիազոր և վերահսկող մարմիններ Կառավարության սահմանված կարգով։
	Ընդունվել է ի գիտություն:
1. ՀՀ պետական եկամուտների կոմիտեի կողմից նախաձեռնած էլեկտրոնային կառավարման համակարգի վերաբերյալ ՀՀ ՖՆ դիրքրոշումը ներկայացվել է ՀՀ ՊԵԿ-ի կողմից շրջանառվող նախագծի շրջանակներում: ՀՀ ՖՆ ընդունելի է համարում էլեկտրոնային կառավարման համակարգի ներդրման գործիքը, եթե այն ներդրվելու և գործելու է ՀՀ ՊԵԿ-ի ներքո:
2. Ինչ վերաբերում է այնպիսի պայմանի սահմանմանը, որ «ինտերնետ շահումով խաղերի և վիճակախաղերի (տոտալիզատորների) կազմակերպիչները և իրենց սպասարկող բանկերն ու վճարահաշվարկային կազմակերպությունները կնքեն պայմանագրեր խաղադրույքներ կատարելու նպատակով փոխանցվող գումարների վերաբերյալ, իսկ Կենտրոնական բանկի կողմից խաղադրույքների վերաբերյալ ստացված տեղեկատվությունն, ըստ գործունեության տեսակների, տրամադրվի լիազոր և վերահսկող մարմիններ Կառավարության սահմանված կարգով», ապա այն նույնպես համարում ենք ընդունելի: Եթե իրավական առումով նշված առաջարկությունը կիրառելի է, ապա առաջարկում ենք նշված տեղեկության մեջ ներառել նաև շահումներ վճարելու նպատակով փոխանցվող գումարների վերաբերյալ տեղեկատվությունը։
Մյուս կողմից, սակայն, հարկ է նկատել, որ Կենտրոնական բանկի կողմից խաղադրույքներ կատարելու նպատակով փոխանցվող գումարների վերաբերյալ տեղեկատվությունը վերահսկող մարմիններ ներկայացնելու պարագայում նույնպես ամբողջությամբ հնարավոր չի լինի տեսնել կատարված խաղադրույքների ծավալները:

	1. Քննարկման առարկա պետք է հանդիսանա նաև այն հարցը, թե այն դեպքում, երբ օրինակ՝ ինտերնետ շահումով խաղերի կազմակերպչի կողմից յուրաքանչյուր 100 միլիարդ դրամի չափով խաղադրույք ընդունելու քվոտան ավարտվել է և մինչև նոր քվոտայի ստանալը կազմակերպիչը ընդունել է խաղադրույք, ապա արդյոք կիրառելի է ՀՀ հարկային օրենսգրքի 408-րդ հոդվածով սահմանված պատասխանատվությունը։
	Ընդունվել է ի գիտություն:
ՀՀ հարկային օրենսգրքի 408-րդ հոդվածով սահմանված են լիցենզավորման կամ ծանուցման ենթակա գործունեությունն առանց լիցենզիայի կամ առանց ծանուցման իրականացնելու կամ առանց թույլտվության կամ առանց լիցենզիայի ընդերքը կամ բնական պաշարներն օգտագործելու կամ առանց արտոնագրի գործունեություն իրականացնելու համար տուգանքներ:
Նախագծերով առաջարկվող կարգավորումները վերաբերում են խաղադրույք ընդունելու իրավունքի տրամադրմանը և այդ իրավունքը ստանալու համար վճարվող պետական տուրքերին:
Այս առումով, գտնում ենք, որ խնդրո առարկա դեպքում ՀՀ հարկային օրենսգրքի 408-րդ հոդվածով սահմանված պատասխանատվությունը կիրառելի չի լինի:

	2. «Պետական տուրքի մասին» օրենքում լրացում և փոփոխություն կատարելու մասին» ՀՀ օրենքի նախագծի վերաբերյալ հայտնում ենք, որ խաղադրույք ընդունելու սահմանաչափն ավարտվելու օրվան հաջորդող 5-րդ աշխատանքային օրը ներառյալ կազմակերպիչը կարող է վճարել պետական տուրքի գումարն այն պարագայում, երբ փաթեթում ներառված մյուս նախագծերով սահմանվել են, որ խաղադրույք ընդունելու իրավունքը տրվում է ՀՀ կառավարության սահմանած կարգով՝ խաղադրույքներ ընդունելու համար «Պետական տուրքի մասին» օրենքով սահմանված պետական տուրքի վճարման դեպքում, այսինքն՝ պետական տուրքի վճարումը պետական տուրքի հաշվարկման ու գանձման տրամաբանությանը համահունչ` համապատասխան օրենքների նախագծերով սահմանվում են պետական տուրքի նախապես վճարման պայման:
Լիովին ընդունելով այն հանգամանքը, որ կազմակերպիչը կարող է սահմանաչափը գերազանցել իրենից անկախ հանգամանքների արդյունքում, հայտնում ենք, որ սահմանաչափերն ավարտվելու օրվան հաջորդող 5-րդ աշխատանքային օրը ներառյալ պետական տուրքի վճարման կարգավորումը և հարակից նախագծերով նախապես վճարման կարգավորումները լրացուցիչ քննարկման կարիք ունեն:
Այս առումով, կարևոր է հաշվի առնել, որ պետական տուրքը սահմանաչափերն ավարտվելուց հետո վճարվելու պարագայում պետական եկամուտների կոմիտեում այդ պարտավորությունների հաշվառման նպատակով պետք է բացվեն պետական տուրքի անձնական հաշվի քարտեր, իսկ եթե պետական տուրքը գանձվելու է մինչև իրավունքի տրամադրումը, ապա այս պարագայում պետական տուրքը պետք է գանձվի իրավունք տվող լիազոր մարմնի կողմից և այս պարագայում անձնական հաշվի քարտում գրանցումներ չեն կատարվելու: Հարկ ենք համարում նշել նաև, որ նախագծերի ընդունման պարագայում անհրաժեշտ է նախատեսել նաև համապատասխան փոփոխություն ՀՀ կառավարության 05.10.2017թ. N1292-Ն որոշման մեջ, որով կկարգավորվեն լիազոր մարմնի կողմից տրված իրավունքների վերաբերյալ տեղեկատվությունը պետական եկամուտների կոմիտե ներկայացնելու հարցերը:
	Ընդունվել է ի գիտություն:
Քանի որ խոսքը գանձման գործընթացին է վերաբերում, որն ուղղիղ կապված է իրավունքի տրամադրման ընթացակարգի հետ՝ հարցերը կարող են քննարկվել իրավունքի տրամադրման կարգը սահմանող՝ Կառավարության որոշման քննարկման ժամանակ:

	3. «Պետական տուրքի մասին» օրենքում լրացում և փոփոխություն կատարելու մասին» օրենքի նախագծի 1-ին հոդվածով լրացվող նոր հոդվածի համարակալումն առաջարկում ենք համապատասխանեցնել «Նորմատիվ իրավական ակտերի մասին» օրենքի 14-րդ հոդվածի 2-րդ մասի պահանջներին՝ «19․15» թիվը փոխարինելով «19․14» թվով։ Միաժամանակ, առաջարկում ենք համանման փոփոխություն կատարել նաև 2-րդ հոդվածում:
	Ընդունվել է:
«Պետական տուրքի մասին» օրենքում լրացում և փոփոխություն կատարելու մասին» ՀՀ օրենքի նախագծում կատարվել է համապատասխան փոփոխություն:

	4. Խաղացողների կողմից կազմակերպչին փոխանցված դրամական միջոցները դեռևս չեն հանդիսանում կատարված խաղադրույքներ, ուստի առաջարկում ենք խաղադրույք (մասնակցության վճար) հասկացությունը շարադրել որպես խաղին մասնակցելու կամ խաղային համակցության համար անկանխիկ եղանակով վճարված դրամային միջոց:
	Ընդունվել է ի գիտություն:
Նախագծում ներկայացված «խաղադրույք (մասնակցության վճար)» հասկացությամբ բովանդակային առումով սահմանված է, որ «Խաղացողների կողմից կազմակերպչին փոխանցված դրամական միջոցները դեռևս չեն հանդիսանում կատարված խաղադրույքներ:

	5. Կարծում ենք, որ կազմակերպչի կողմից իր հաշվին խաղացողին տրված խաղին մասնակցելու հնարավորությունները հնարավոր չէ վերահսկել և հաշվառել որպես խաղադրույք:
	Ընդունվել է ի գիտություն:
Ներկայումս իրականացվում է վերահսկողություն և հաշվառում, որը կատարվում է Կազմակերպիչների կողմից ներկայցված հաշվետվությունների հիման վրա: Համաձայն ենք, որ վերահսկման և հաշվառման մեխանիզմները պետք է կատարելագործվեն: Այս առումով, կարծում ենք, որ այս հարցերը կքննարկվեն Կառավարության որոշման քննարկման ժամանակ և կտրվեն համապատասխան լուծումներ:

	6. Շահումով խաղերի, ինտերնետ շահումով խաղերի և խաղատների մասին» օրենքում լրացումներ կատարելու մասին» ՀՀ օրենքի նախագծում խաղադրույք ընդունելու իրավունք հասկացությունը տարածվում է միայն ինտերնետ շահումով խաղի կազմակերպիչների համար։ Արդյունքում ստացվում է, որ շահումով խաղերի և խաղատների կազմակերպիչները խաղադրույք ընդունելու իրավունք չեն կարող ունենալ: Հաշվի առնելով վերոնշյալը և այն հանգամանքը, որ նախագծով խաղադրույք ընդունելու իրավունքը տրվում է ինտերնետ շահումով խաղի կազմակերպման դեպքում, իսկ խաղադրույքը ծառայում է որպես շահումով խաղի պայման, որն էլ նշված օրենքի համաձայն ցանկացած մեքենայացված կամ կենդանի խաղ է, հայտնում ենք, որ նախագծի կարգավորումները հստակեցման կարիք ունեն «շահումով խաղերի» մասով:
	Ընդունվել է ի գիտություն:
Նախագծում ներկայացված «խաղադրույք (մասնակցության վճար)» հասկացությամբ բովանդակային առումով սահմանված է, որ այն վերաբերում է շահումով խաղերին, ինտերնետ շահումով խաղերին և խաղատներին:
Հաշվի առնելով, որ «խաղադրույք ընդունելու իրավունքի» տրամադրումը նախատեսված է միայն ինտերնետ շահումով խաղերի կազմակերպիչների համար, հետևաբար «խաղադրույք ընդունելու իրավունք» հասկացությունը տարածվում է միայն ինտերնետ շահումով խաղերի վրա:

	7. Ինտերնետ շահումով խաղերի կազմակերպման գործունեություն իրականացնելու դեպքում խաղադրույքների ընդունումն իրականացվում է խաղադրույք ընդունելու իրավունքի հիման վրա, իսկ խաղադրույք ընդունելու իրավունքը տրվում է Կառավարության սահմանած կարգով խաղադրույքներ ընդունելու համար «Պետական տուրքի մասին» օրենքով սահմանված պետական տուրքի վճարման դեպքում, հետևաբար` «Վիճակախաղերի մասին» և «Շահումով խաղերի, ինտերնետ շահումով խաղերի և խաղատների մասին» օրենքների համապատասպանաբար 4-րդ հոդվածներում կատարվող փոփոխությունները իրար հետ համապատասխանեցման կարիք ունեն, մասնավորապես` «Պետական տուրքի մասին» ՀՀ օրենքով համապատասխան քվոտայի համար սահմանված պետական տուրքի վճարման դեպքում» բառերն առաջարկում ենք փոխարինել «խաղադրույք ընդունելու իրավունքի հիման վրա» բառերով:
	Ընդունվել է:
«Շահումով խաղերի, ինտերնետ շահումով խաղերի և խաղատների մասին» Հայաստանի Հանրապետության օրենքում լրացումներ և փոփոխություն կատարելու մասին» ՀՀ օրենքի նախագծի 2-րդ հոդվածում կատարվել է համապատասխան փոփոխություն:

	8. Խաղադրույք ընդունելու իրավունքի տրամադրման սահմանումից հետևում է, որ խաղադրույք ընդունելու իրավունքը տրվում է «Պետական տուրքի մասին» օրենքով սահմանված կարգով  պետական տուրքի վճարման դեպքում, որի դրույքաչափը կախված է Կազմակերպչի կողմից ընդունված խաղադրույքների ընդհանուր գումարից: «Պետական տուրքի մասին» օրենքում փոփոխություն նախատեսող նախագծով խաղադրույք ընդունելու իրավունք ձեռք բերելու համար սահմանվում են պետական տուրքի դրույքաչափեր` ինտերնետ շահումով խաղերի կազմակերպչի համար յուրաքանչյուր 100 միլարդ դրամի չափով խաղադրույք ընդունելու իրավունք ձեռք բերելու համար, իսկ տոտալիզատորի ինտերնետ տոտալիզատորի) կազմակերպչի համար՝ յուրաքանչյուր 30 միլիարդ դրամի չափով խաղադրույք ընդունելու իրավունք ձեռք բերելու համար: Արդյունքում ստացվում է, որ մի դեպքում կազմակերպչի կողմից օրենքով սահմանված չափով խաղադրույքն ընդունվելուց հետո, յուրաքանչյուր նոր դեպքով խաղադրույք ընդունելու իրավունք ձեռք բերելու համար պարտավոր է կատարել պետական տուրքի վճարում, իսկ մյուս դեպքում՝ խաղադրույք ընդունելու իրավունքը տրվում է պետական տուրքի վճարման դեպքում, որի դրույքաչափը կախված է Կազմակեպչի կողմից ընդունված խաղադրույքների ընդհանհուր գումարից:
Հաշվի առնելով վերոնշյալը, տարընկալումներից խուսափելու նպատակով առաջարկում ենք քննարկել «որի դրույքաչափ սահմանվում է կախված Կազմակեպչի կողմից ընդունված խաղադրույքների ընդհանհուր գումարից՝ ներառյալ իր կողմից իր հաշվին խաղացողին տրված խաղին մասնակցելու հնարավորությունները» բառերը հանելու հարցը:
	Ընդունվել է:
 «Շահումով խաղերի, ինտերնետ շահումով խաղերի և խաղատների մասին» Հայաստանի Հանրապետության օրենքում լրացումներ և փոփոխություն կատարելու մասին» և «Վիճակախաղերի մասին» Հայաստանի Հանրապետության օրենքում լրացումներ կատարելու մասին» ՀՀ օրենքների նախագծերի 2-րդ հոդվածներից «որի դրույքաչափ սահմանվում է կախված Կազմակեպչի կողմից ընդունված խաղադրույքների ընդհանհուր գումարից՝ ներառյալ իր կողմից իր հաշվին խաղացողին տրված խաղին մասնակցելու հնարավորությունները» բառերը հանվել է: 

	9. [bookmark: _Hlk96600651][bookmark: _Hlk96600667]Առաջարկում ենք նաև «Շահումով խաղերի, ինտերնետ շահումով խաղերի և խաղատների մասին» օրենքում լրացումներ կատարելու մասին» օրենքի նախագծի 3-րդ հոդվածում լրացված «թ1» համարակալումը փոխարինել «է1» համարակալմամբ:
	Ընդունվել է:
«Շահումով խաղերի, ինտերնետ շահումով խաղերի և խաղատների մասին» օրենքում լրացումներ կատարելու մասին» ՀՀ օրենքի նախագծի 3-րդ հոդվածում կատարվել է համապատասխան փոփոխություն:

	2. ՀՀ էկոնոմիկայի նախարարություն
	07.09.2022թ

	
	N 01/12895-2022

	1. Նախագծերին կից ներկայացված հիմնավորման մեջ նշվում է, որ ներկայացված կարգավորումներն ուղղված են հիմնականում ոլորտում կատարվող խաղադրույքների ծավալների զսպմանը։ Այդ ենթատեքստում գտնում ենք, որ լրացուցիչ հիմնավորման կարիք ունի «Պետական տուրքի մասին» օրենքում լրացում և փոփոխություն կատարելու մասին» օրենքի նախագծի 1-ի հոդվածով նախատեսվող պետական տուրքի դրույքաչափերի բարձրացմամբ խաղադրույքների ծավալների վրա ակնկալվող ազդեցությունը:
	Ընդունվել է ի գիտություն:
Նախագծերով առաջարկվող կարգավորումների համաձայն՝ պետական տուրքերի չափերը կախված են լինելու խաղադրույքների ծավալից, ինչը նշանակում է, որ միևնույն գումարը բազմաթիվ անգամ որպես խաղադրույք կատարելը սկսելու է տնտեսապես ոչ ձեռնտու լինել, ինչի արդյունքում նվազելու է խաղերին մասնակցությունը: Բացի այդ, նախագծերով առաջարկվող՝ պետական տուրքերի ներդրման արդյունքում նվազելու է խաղային համակարգում շրջանառվող գումարների քանակը, ինչն ուղղակիորեն նշանակում է, որ նվազելու է նաև խաղերին մասնակցությունը:

	2. «Վիճակախաղերի մասին» օրենքում լրացում կատարելու մասին» օրենքի նախագծում և «Շահումով խաղերի, ինտերնետ շահումով խաղերի և խաղատների մասին» օրենքում լրացում կատարելու մասին» օրենքի նախագծում անհրաժեշտ է նախատեսել անցումային դրույթներ՝ համաձայն «Նորմատիվ իրավական ակտերի մասին» օրենքի 13-րդ հոդվածի 5-րդ մասի պահանջների։
	Ընդունվել է:
Նշյալ նախագծերում սահմանվել է, որ նախագծերով առաջարկվող կարգավորումների կիրարկումն ապահովող որոշումները Կառավարությունը սահմանում է նախագծերն ուժի մեջ մտնելուց հետո երեք ամսվա ընթացքում:

	3. ՀՀ արդարադատության նախարարություն
	07.10.2022թ

	
	N //44150-2022

	1. Նախևառաջ անդրադառնալով նախագծերի հիմնավորմանը՝ հարկ ենք համարում նշել, որ նորմատիվ իրավական ակտի ընդունման հիմնավորման ճիշտ կառուցվածքը և բովանդակությունն ունեն առանցքային նշանակություն, հետևաբար իրավական ակտի հիմնավորման մեջ պետք է ներառել իրավական ակտի ընդունման անհրաժեշտությունը, ընթացիկ իրավիճակը և խնդիրները, տվյալ բնագավառում իրականացվող քաղաքականությունը, կարգավորման նպատակը, բնույթը և ակնկալվող արդյունքը: Այնինչ, տվյալ դեպքում նախագծերին կից ներկայացված հիմնավորումից հնարավոր չէ լիարժեք ձևով գնահատել ներկայացված նախագծի արդյունավետությունը, քանի որ բացակայում են տվյալ բնագավառում իրականացվող քաղաքականության, կարգավորման նպատակի, բնույթի և ակնկալվող արդյունքի համապատասխան խորը և համապարփակ վերլուծությունները, ինչն էական նշանակություն և կարևորություն ունի ներկայացված առաջարկությունների հիմնավորվածությունը լիարժեք ձևով գնահատելու համար:
Նախագծի հիմնավորումից պարզ է դառնում, որ որևէ պատշաճ վերլուծություն չի իրականացվել, չի ներկայացվել միջազգային փորձը, այլ պարզապես նշվել է, որ նախագծերի ընդունման նպատակը խաղային ոլորտի ինտերնետ շահումով խաղերի և տոտալիզատորի, ինտերնետ տոտալիզատորի հարկային բեռի վերանայումն է, և կատարված խաղադրույքների ծավալների մտահոգիչ աճի պայմաններում տարբեր գործիքներով, այդ թվում՝ հարկային, խաղադրույքների կատարումը զսպելն է, ինչի համար նախագծերով առաջարկվում է բարձրացնել ինտերնետ շահումով խաղերի և վիճակախաղերի տոտալիզատորի, ինտերնետ տոտալիզատոր պետական տուրքի գծով բեռը և կարգավորել խաղադրույքների հասկացության, ինչպես նաև կարգավորել խաղադրույքներ ընդունելու իրավունքի հետ կապված հարաբերությունները, սակայն նախագծերին կից ներկայացված հիմնավորումից պարզ չի դառնում այն, թե ինչպե՞ս է սույն նախագծերով առաջարկվող կարգավորումները զսպելու խաղադրույքների կատարումը՝ հաշվի առնելով այն հանգամանքը, որ խաղադրույքները կատարվում են այդ խաղերին մասնակցող ֆիզիկական անձի կամ անձանց կողմից, մասնավորապես՝ նախագծերով առաջարկվում է միայն ինտերնետ շահումով խաղի և կամ տոտալիզատորի ինտերնետ տոտալիզատորի կազմակերպչի կողմից խաղադրույք ընդունելու իրավունք ձեռք բերելու համար պետական տուրքը գանձվում, ինչի արդյունքում վստահաբար կնվազի ընդունվող խաղադրույքների ծավալը՝ կազմակերպիչների կողմից միայն ստվերային եղանակով դրանց իրական չափը թաքցնելու միջոցով, քանի որ խաղադրույքները կատարվելու են ֆիզիկական անձանց կողմից և վերջիններիս կողմից կատարվելիք խաղադրույքների ծավալի չափը նվազեցնելուն ուղղված այս կարգավորումը միանշանակ չի հանգեցնի այդ ծավալի իրական չափի նվազմանը:
Կարծում ենք այդ նպատակին կարող է ծառայել օրինակ՝ յուրաքանչյուր անձի կողմից որոշակի ժամանակահատվածում կատարվող առավելագույն խաղադրույքների գումարային չափի սահմանումը:
Մինչդեռ գտնում ենք, որ անհրաժեշտ էր բացահայտել առաջարկվող կարգավորումների արդյունավետությունը, վերլուծել նախատեսվող կարգավորումների ռիսկային գործոնները, որից հետո միայն կարելի է անցնել օրենքներում առաջարկվող կարգավորումների ներդրմանը: 
Նորմատիվ իրավական ակտերի մասին» օրենքի 6-րդ հոդվածի 4-րդ մասի համաձայն՝ նորմատիվ իրավական ակտի նախագիծը հիմնավորման հետ մեկտեղ փորձաքննության են ուղարկում համապատասխան ակտն ընդունելու իրավասություն ունեցող մարմինը կամ Կառավարության անդամը, ինչպես նաև Կառավարությանը և վարչապետին ենթակա մարմինները: Նույն հոդվածի 5-րդ մասի համաձայն՝ փորձաքննության ներկայացվող նորմատիվ իրավական ակտին կցվող հիմնավորման մեջ շարադրվում են կարգավորման ենթակա ոլորտի կամ խնդրի սահմանումը, առկա իրավիճակը (եթե կիրառելի է), կարգավորման նպատակները, ակնկալվող արդյունքը, ակտի նորմատիվ բնույթի հիմնավորվածությունը:
Հայաստանի Հանրապետության սահմանադրական դատարանը, 2014 թվականի դեկտեմբերի 2-ի ՍԴՈ–1176 որոշմամբ անդրադառնալով  օրենքների հիմնավորվածությանը, արձանագրել է. «(…) օրենսդրությունն ստատիկ երևույթ չէ, այն կարող է և պետք է ենթարկվի դինամիկ փոփոխության՝ մշտապես կատարելագործվելով տնտեսական զարգացմանը, տեղի ունեցող միջազգային ինտեգրման գործընթացներին, հասարակական հարաբերությունների վերափոխմանն ու մի շարք այլ գործոններին համահունչ։ (…) Միևնույն ժամանակ, սահմանադրական դատարանը կարևորում է օրենսդրական փոփոխությունների գործընթացի կայունությունն ու ներդաշնակությունը, օրենքների փոփոխման հիմնավորվածությունն ու օբյեկտիվ անհրաժեշտությունը, ինչը հնարավորություն է ընձեռում իրավունքի սուբյեկտին իր վարքագիծը համապատասխանեցնել փոփոխվող օրենսդրական նորմերին` թույլ չտալով իրավակիրառ մարմինների կողմից ցուցաբերված սուբյեկտիվիզմի դրսևորում և հայեցողության ընդլայնում»:
Ամփոփելով վերոգրյալը` գտնում ենք, որ նախագծերն ունեն լրացուցիչ հիմնավորման կարիք`  բարձրացված խնդիրների համատեքստում:
	Ընդունվել է:
Նախագծերին կից ներկայացված հիմնավորումը լրամշակվել է և ներկայացվել առկա խնդիրները հիմնավորված այդ թվում՝ թվային տվյալներով, ինչպես նաև այն թե նախագծերով առաջարկվող մոտեցումները նախագծելիս ինչ երկրների միջազգային փորձ է ուսումնասիրել:

	2. Նախ ցանկանում ենք նշել, որ սույն նախագծերով առաջարկվող իրավակարգավորումները խնդրահարույց են, քանի որ հակասում են «Պետական տուրքի մասին» օրենքի էությանը, կարգավորման առարկային և սկզբունքներին, մասնավորապես՝ 
 «Պետական տուրքի մասին» օրենքի 2-րդ հոդվածի համաձայն՝ Հայաստանի Հանրապետությունում պետական տուրքը պետական մարմինների լիազորությունների իրականացմամբ պայմանավորված` սույն օրենքով սահմանված ծառայությունների կամ գործողությունների համար ֆիզիկական և իրավաբանական անձանցից Հայաստանի Հանրապետության պետական և (կամ) համայնքների բյուջեներ մուծվող օրենքով սահմանված պարտադիր վճար է, իսկ նույն օրենքի 7-րդ հոդվածի համաձայն՝ Հայաստանի Հանրապետությունում պետական տուրքը գանձվում է նաև օրենքով սահմանված դեպքերում ծանուցման ենթակա գործունեությամբ զբաղվելու իրավունք ձեռք բերելու համար:
Ի հեճուկս վերոնշյալ իրավակարգավորումների՝ ««Պետական տուրքի մասին» օրենքում լրացում և փոփոխություն կատարելու մասին» օրենքի նախագծի 1-ին հոդվածով «Պետական տուրքի մասին» օրենքում լրացվող նոր 19.14-րդ հոդվածում նախատեսվում է հետևյալը՝ 
Ինտերնետ շահումով խաղի և կամ տոտալիզատորի ինտերնետ տոտալիզատորի կազմակերպչի կողմից խաղադրույք ընդունելու իրավունք ձեռք բերելու համար պետական տուրքը գանձվում է՝
Ինտերնետ շահումով խաղերի կազմակերպչի կողմից յուրաքանչյուր 100 միլիարդ դրամի չափով խաղադրույք ընդունելու իրավունք ձեռք բերելու համար՝ բազային տուրքի 300.000-ապատիկի չափով, իսկ տոտալիզատորի ինտերնետ տոտալիզատորի) կազմակերպչի կողմից յուրաքանչյուր 30 միլիարդ դրամի չափով խաղադրույք ընդունելու իրավունք ձեռք բերելու համար՝ բազային տուրքի 100.000-ապատիկի չափով:
Նույն հոդվածի 2-րդ մասի համաձայն՝ սույն հոդվածով սահմանված պետական տուրքը վճարվում է մինչև խաղադրույք ընդունելու իրավունքի՝ սույն հոդվածով նախատեսված սահմանաչափերն ավարտվելու օրվան հաջորդող 5-րդ աշխատանքային օրը ներառյալ: Ինտերնետ շահումով խաղի և կամ վիճակախաղի լիցենզիան նոր ստացող կազմակերպությունը սույն հոդվածով սահմանված պետական տուրքն առաջին անգամ վճարում է համապատասխան լիցենզիայի տրամադրման օրվան հաջորդող 5 աշխատանքային օրերի ընթացքում:
Վերոնշյալ իրավակարգավորումները փաստացի հակասում են «Պետական տուրքի մասին» օրենքի էությանը, կարգավորման առարկային և սկզբունքներին, քանի որ տվյալ պարագայում՝ ինտերնետ շահումով խաղի և կամ տոտալիզատորի ինտերնետ տոտալիզատորի կազմակերպչի կողմից խաղադրույք ընդունելու համար պետական մարմինները իրենց լիազորությունների իրականացմամբ պայմանավորված` օրենքով սահմանված ծառայություններ կամ գործողություններ չեն իրականացնում տվյալ ծառայություն մատուցող կազմակերպությունների համար, ավելին՝ անգամ սույն նախագծերի փաթեթով չի նախատեսվում ինտերնետ շահումով խաղի և կամ տոտալիզատորի ինտերնետ տոտալիզատորի կազմակերպչի կողմից խաղադրույք ընդունելը ներառել «Լիցենզավորման մասին» օրենքի 43-րդ հոդվածով նախատեսված լիցենզավորման ենթակա գործունեության տեսակների մեջ, որտեղ ներառված են վիճակախաղերի, շահումներով խաղերի բնագավառի հետ կապված գործունեության տեսակները, որի արդյունքում պարզ չի դառնում, թե ինչի՞ հիման վրա և ինչպե՞ս է տնտեսվարող սուբյեկտը ձեռք բերելու ինտերնետ շահումով խաղի և կամ տոտալիզատորի ինտերնետ տոտալիզատորի կազմակերպչի կողմից խաղադրույք ընդունելու իրավունքը:
Վերոնշյալ իրավակարգավորումները փաստացի հակասում են «Պետական տուրքի մասին» օրենքի էությանը, կարգավորման առարկային և սկզբունքներին նաև այն պատճառով, որ պետական տուրքը սովորաբար գանձվում է և իրավունքը տրամադրվում է նախքան համապատասխան գործունեության իրականացումը, այլ ոչ թե համապատասխան գործունեության՝ առանց իրավունքի տրամադրման իրականացումից հետո:
Գտնում ենք, որ նման հատկանիշները բնորոշ է հիմնականում հարկերին, որը ՀՀ հարկային օրենսգրքի 4-րդ հոդվածի 1-ին մասի 1-ին կետի համաձայն բնորոշվում է հետևյալ կերպ՝ «Հարկ՝ պետական և (կամ) հասարակական կարիքների բավարարման նպատակով Հայաստանի Հանրապետության պետական և (կամ) համայնքների բյուջեներ վճարվող պարտադիր և անհատույց գումար, որը վճարվում է հարկ վճարողների կողմից` Օրենսգրքով սահմանված կարգով, չափերով և ժամկետներում»:
Այս առումով հարկ է նշել նաև, որ սույն նախագծին կից ներկայացված հիմնավորման համաձայն՝ նախագծերի ընդունման նպատակը խաղային ոլորտի ինտերնետ շահումով խաղերի և տոտալիզատորի, ինտերնետ տոտալիզատորի հարկային բեռի վերանայումն է, սակայն վերոնշյալ նախագծերով ներկայացվել է նոր պետական տուրք սահմանելու վերաբերյալ կարգավորումներ:
Միաժամանակ ցանկանում ենք նշել, որ վերոնշյալ իրավակարգավորումները հակասում են «Պետական տուրքի մասին» օրենքի գործող դրույթներին, քանի որ նախատեսվում է նոր պետական տուրքի սահմանում մի գործունեության համար, որի համար արդեն իսկ նախատեսված է պետական տուրքի գանձում, մասնավորապես՝ 
«Պետական տուրքի մասին» օրենքի 19-րդ հոդվածի 14.1 և 14.3 մասերով նախատեսված է պետական տուրքի գանձում վիճակախաղերի կազմակերպման համար` տարեկան բազային տուրքի 600000-ապատիկի չափով, իսկ ինտերնետ շահումով խաղերի կազմակերպման համար` տարեկան բազային տուրքի 600000-ապատիկի չափով: 
«Շահումով խաղերի, ինտերնետ շահումով խաղերի և խաղատների մասին» օրենքի 2-րդ հոդվածի համաձայն՝ խաղատների գործունեության կազմակերպումը խաղատանը շահումով խաղերի անցկացումն է, իսկ շահումով խաղի գործունեության կազմակերպումը` խաղասրահում խաղային ավտոմատների տեղադրումն և շահագործումն է:
Նույն օրենքի 5-րդ հոդվածի համաձայն՝ շահումով խաղի կամ ինտերնետ շահումով խաղի կամ խաղատան կազմակերպումը` եկամուտ (շահույթ) ստանալու նպատակով սույն օրենքի 2-րդ հոդվածի 1-ին մասով սահմանված՝ յուրաքանչյուրը համապատասխանաբար շահումով խաղի իր ենթատեսակի իրականացման համար նախատեսված շահումով խաղի կամ ինտերնետ շահումով խաղի իրականացման համար սարքավորումների տեղադրումն ու շահագործումն է կամ շահումով խաղին խաղացողների մասնակցության համար այլ կերպ հնարավորության ստեղծումն է:
«Վիճակախաղերի մասին» օրենքի 2-րդ հոդվածի 1-ին մասի 7-րդ կետի համաձայն՝ վիճակախաղերի կազմակերպումը վիճակահանության կազմակերպման ու անցկացման, շահումների հանձնման (խաղարկությունով կամ համակցված վիճակախաղերի դեպքում` նաև շահումային ֆոնդի խաղարկության անցկացման) գործընթացն է:
Վերոնշյալ իրավանորմերի դրույթների վերլուծությունից պարզ է դառնում, որ ««Պետական տուրքի մասին» օրենքում լրացում և փոփոխություն կատարելու մասին» օրենքի նախագծի 1-ին հոդվածով «Պետական տուրքի մասին» օրենքում լրացվող նոր 19.14-րդ հոդվածում նշված խաղադրույք ընդունելու գործընթացը ներառված է վիճակախաղերի և ինտերնետ շահումով խաղերի կազմակերպման մեջ, որի իրականացման համար արդեն իսկ «Պետական տուրքի մասին» օրենքի 19-րդ հոդվածի 14.1 և 14.3 մասերով նախատեսված է պետական տուրքի գանձում, ուստի վերոնշյալ գործունեության բաղադրատար հանդիսացող «խաղադրույք ընդունելու» գործընթացի համար կրկնակի պետական տուրքի սահմանումը խնդրահարույց է վերը բարձրացված իրավանորմերի համատեքստում:
Միաժամանակ ցանկանում ենք նշել, որ նախագծերից և կից հիմնավորումներից պարզ չի դառնում նաև, թե ի՞նչ պատասխանատվություն է վրա հասնելու «Պետական տուրքի մասին» օրենքում լրացվող նոր 19.14-րդ հոդվածում նախատեսված ինտերնետ շահումով խաղի և կամ տոտալիզատորի ինտերնետ տոտալիզատորի կազմակերպչի կողմից խաղադրույք ընդունելու և հետագայում խաղադրույք ընդունելու իրավունք ձեռք բերելու համար համապատասխան պետական տուրքը չվճարելու դեպքում: Ուստի անհրաժեշտ է նախագծերում խուսափել այնպիսի նորմերի սահմանումից, որոնց չկատարման համար իրավական հետևանքներ նախատեսված չեն:
	Ընդունվել է ի գիտություն:
«Պետական տուրքի մասին» ՀՀ օրենքի 19-րդ հոդվածի 14-րդ բաժնի 14.1-ին և 14.3-րդ կետերով սահմանված են վիճակախաղերի և ինտերնետ շահումով խաղերի կազմակերպման համար տարեկան պետական տուրքի դրույքաչափերը, որոնք գանձվում են «Լիցենզավորման մասին» ՀՀ օրենքի 43-րդ հոդվածի 2-րդ մասի աղյուսակի 15-րդ բաժնի 1-ին և 3-րդ կետերով սահմանված՝ վիճակախաղերի և ինտերնետ շահումով խաղերի կազմակերպման լիցենզիաների տրամադրման համար:
Նախագծերով, մասնավորապես, առաջարկվում է սահմանել, որ՝
· Հայաստանի Հանրապետությունում շահումով խաղերի, ինտերնետ շահումով խաղերի, խաղատների գործունեություն կարող են իրականացնել Հայաստանի Հանրապետությունում գրանցված առևտրային կազմակերպությունները` լիազոր մարմնի կողմից տրված համապատասխան լիցենզիայի հիման վրա, ինտերնետ շահումով խաղերի գործունեության դեպքում՝ նաև «Պետական տուրքի մասին» ՀՀ օրենքով համապատասխան քվոտայի համար սահմանված պետական տուրքի վճարման դեպքում,
· Հայաստանի Հանրապետությունում վիճակախաղերի կազմակերպման գործունեություն կարող են իրականացնել միայն Հայաստանի Հանրապետության քաղաքացի և (կամ) Հայաստանի Հանրապետությունում գրանցված իրավաբանական անձ հանդիսացող հիմնադիրներ ունեցող Հայաստանի Հանրապետությունում գրանցված առևտրային կազմակերպությունները` համապատասխան լիցենզիայի հիման վրա, վիճակախաղի (վիճակախաղերի) կազմակերպման և անցկացման կանոնակարգում տոտալիզատորի (այդ թվում՝ ինտերնետ տոտալիզատորի) կազմակերպման առկայության դեպքում՝ նաև խաղադրույք ընդունելու իրավունքի հիման վրա:
Բացի այդ, նախագծերով առաջարկվում է սահմանել, որ խաղադրույք ընդունելու իրավունքը տրվում է Հայաստանի Հանրապետության կառավարության սահմանած կարգով վիճակախաղի (վիճակախաղերի) կազմակերպման և անցկացման կանոնակարգում տոտալիզատորի (այդ թվում՝ ինտերնետ տոտալիզատորի) կազմակերպման գործունեություն իրականացնելու կամ ինտերնետ շահումով խաղի կազմակերպման գործունեություն իրականացնելու դեպքում խաղադրույքներ ընդունելու համար:
Մյուս կողմից, «Պետական տուրքի մասին» օրենքում լրացում և փոփոխություն կատարելու մասին» ՀՀ օրենքի նախագծով առաջարկվում է պետական տուրքեր սահմանել ինտերնետ շահումով խաղերի կազմակերպչի կողմից յուրաքանչյուր 100 միլիարդ դրամի չափով խաղադրույք ընդունելու իրավունք ձեռք բերելու համար և տոտալիզատորի ինտերնետ տոտալիզատորի) կազմակերպչի կողմից յուրաքանչյուր 30 միլիարդ դրամի չափով խաղադրույք ընդունելու իրավունք ձեռք բերելու համար:
Այս առումով, գտնում ենք, որ նախագծերով առաջարկվող կարգավորումները չեն հակասում «Պետական տուրքի մասին» ՀՀ օրենքի էությանը, կարգավորման առարկային և սկզբունքներին, քանի որ նախագծերով սահմանվում է, որ խնդրո առարկա գործունեություններն իրականացնող տնտեսավարող սուբյեկտներին ՀՀ կառավարության սահմանած կարգով տրամադրվելու են խաղադրույքներ ընդունելու իրավունք, որի համար պետք է վճարվի համապատասխան պետական տուրք:
Ինչ վերաբերում է «Պետական տուրքի մասին» օրենքում լրացում և փոփոխություն կատարելու մասին» ՀՀ օրենքի նախագծով առաջարկվող պետական տուրքը չվճարելու դեպքում պատասխանատվության կիրառությանը, ապա հայտնում ենք, որ այդ պարագայում, մասնավորապես, կկիրառվեն «Պետական տուրքի մասին» ՀՀ օրենքով սահմանված տույժեր հաշվարկելու, ինչպես նաև «Շահումով խաղերի, ինտերնետ շահումով խաղերի և խաղատների մասին» ու «Վիճակախաղերի մասին» ՀՀ օրենքով սահմանված՝ լիցենզիայի գործողության կասեցման պատասխանատվության միջոցները:

	3. ««Վիճակախաղերի մասին» օրենքում լրացումներ կատարելու մասին» և ««Շահումով խաղերի, ինտերնետ շահումով խաղերի և խաղատների մասին» օրենքում լրացումներ կատարելու մասին» ՀՀ օրենքների նախագծերի 2-րդ հոդվածների դրույթները փաստացի հակասում են ««Պետական տուրքի մասին» օրենքում լրացում և փոփոխություն կատարելու մասին» օրենքի նախագծի 1-ին հոդվածի դրույթներին, քանի որ ««Վիճակախաղերի մասին» օրենքում լրացումներ կատարելու մասին» և ««Շահումով խաղերի, ինտերնետ շահումով խաղերի և խաղատների մասին» օրենքում լրացումներ կատարելու մասին» ՀՀ օրենքների նախագծերի 2-րդ հոդվածի 2-րդ մասում նախատեսվում է, որ խաղադրույք ընդունելու իրավունքը տրվում է Հայաստանի Հանրապետության կառավարության սահմանած կարգով՝ խաղադրույքներ ընդունելու համար «Պետական տուրքի մասին» ՀՀ օրենքով սահմանված պետական տուրքի վճարման դեպքում, որի դրույքաչափ սահմանվում է կախված Կազմակեպչի կողմից ընդունված խաղադրույքների ընդհանուր գումարից՝ ներառյալ իր կողմից իր հաշվին խաղացողին տրված խաղին մասնակցելու հնարավորությունները, իսկ ««Պետական տուրքի մասին» օրենքում լրացում և փոփոխություն կատարելու մասին» օրենքի նախագծի 1-ին հոդվածի համաձայն՝ ինտերնետ շահումով խաղի և կամ տոտալիզատորի ինտերնետ տոտալիզատորի կազմակերպչի կողմից խաղադրույք ընդունելու իրավունք ձեռք բերելու համար պետական տուրքը գանձվում է խաղադրույքներ ընդունելու համար նույն հոդվածով նախատեսված դրույքաչափերով, հետևաբար՝ խաղադրույք ընդունելու իրավունքի համար պետական տուրքի դրույքաչափերը փոփոխվել չեն կարող:
Ըստ ՀՀ սահմանադրական դատարանի՝ իրավական որոշակիության ապահովման տեսանկյունից օրենսդրության մեջ օգտագործվող հասկացությունները պետք է լինեն հստակ, որոշակի և չհանգեցնեն տարաբնույթ մեկնաբանությունների կամ շփոթության (տե՛ս, ՀՀ սահմանադրական դատարանի 02.12.2014 թվականի թիվ ՍԴՈ-1176 որոշումը):
Մեկ այլ որոշմամբ ՀՀ սահմանադրական դատարանն արձանագրել է, որ ՀՀ Սահմանադրության 1-ին հոդվածով ամրագրված իրավական պետության կարևորագույն հատկանիշներից է իրավունքի գերակայությունը, որի ապահովման գլխավոր պահանջներից են իրավական որոշակիության սկզբունքը, իրավահարաբերությունների կարգավորումը բացառապես այնպիսի օրենքներով, որոնք համապատասխանում են որակական որոշակի հատկանիշների` հստակ են, կանխատեսելի, մատչելի: (տե՛ս, ՀՀ սահմանադրական դատարանի 03.05.2016 թվականի թիվ ՍԴՈ-1270 որոշումը):
Ղեկավարվելով իրավական որոշակիության վերոնշյալ սկզբունքի դրույթներով և իրավական հակասություններից (իրավական կոլիզիաներից) խուսափելու նպատակով՝ անհրաժեշտ է խմբագրել ««Պետական տուրքի մասին» օրենքում լրացում և փոփոխություն կատարելու մասին», ««Վիճակախաղերի մասին» օրենքում լրացումներ կատարելու մասին» և ««Շահումով խաղերի, ինտերնետ շահումով խաղերի և խաղատների մասին» օրենքում լրացումներ կատարելու մասին» ՀՀ օրենքների նախագծերի դրույթները՝ վերը բարձրացված խնդրի համատեքստում:
	Ընդունվել է:
«Վիճակախաղերի մասին» օրենքում լրացումներ կատարելու մասին» և «Շահումով խաղերի, ինտերնետ շահումով խաղերի և խաղատների մասին» օրենքում լրացումներ կատարելու մասին» ՀՀ օրենքների նախագծերի 2-րդ հոդվածներում կատարվել են համապատասխան փոփոխություններ: 

	4. ««Վիճակախաղերի մասին» օրենքում լրացումներ կատարելու մասին» և ««Շահումով խաղերի, ինտերնետ շահումով խաղերի և խաղատների մասին» օրենքում լրացումներ կատարելու մասին» ՀՀ օրենքների նախագծերի 2-րդ հոդվածների 2-րդ մասերով վերոնշյալ օրենքների համապատասխան հոդվածներում լրացվող պարբերությունները անհրաժեշտ է համարակալել, ղեկավարվելով «Նորմատիվ իրավական ակտերի մասին» օրենքի 14-րդ հոդվածի 3-րդ և 7-րդ մասերի դրույթներով, որոնց համաձայն՝ 
«Օրենսդրական ակտերում հոդվածները բաժանվում են «մասեր» կոչվող միայն համարակալված պարբերությունների: Հոդվածների մասերը կարող են բաժանվել միայն համարակալված կետերի, կետերը` միայն համարակալված ենթակետերի: 
Օրենսդրական ակտի հոդվածները, մասերը և կետերը համարակալվում են արաբական թվանշաններով: Հոդվածում ենթակետերը համարակալվում են հայերենի այբուբենի փոքրատառերով: Հոդվածների և մասերի համարները տեքստից բաժանվում են միջակետերով, իսկ հոդվածների կետերի համարները` փակագծերով: Հոդվածում ենթակետի` հայերենի այբուբենի փոքրատառերով նշված համարները տեքստից բաժանվում են միջակետով»:
Ամփոփելով ցանկանում ենք նշել, որ՝ ««Պետական տուրքի մասին» օրենքում լրացում և փոփոխություն կատարելու մասին», ««Վիճակախաղերի մասին» օրենքում լրացումներ կատարելու մասին» և ««Շահումով խաղերի, ինտերնետ շահումով խաղերի և խաղատների մասին» օրենքում լրացումներ կատարելու մասին» ՀՀ օրենքների նախագծերը հակասում են «Պետական տուրքի մասին» օրենքի էությանը, կարգավորման առարկային և սկզբունքներին, ուստի Նախագծերն ունեն լրամշակման և լրացուցիչ հիմնավորման կարիք:
	Ընդունվել է:
«Վիճակախաղերի մասին» օրենքում լրացումներ կատարելու մասին» ՀՀ օրենքի նախագծի 2-րդ հոդվածի 2-րդ կետում, ինչպես նաև «Շահումով խաղերի, ինտերնետ շահումով խաղերի և խաղատների մասին» օրենքում լրացումներ կատարելու մասին» ՀՀ օրենքի նախագծի 2-րդ հոդվածում կատարվել են համապատասխան փոփոխություններ:



